
O Centro de Investigacións Agrarias de Mabegondo (CIAM), dependente da Xunta de Galicia e 
que desempeña un papel clave para o sector agrario, atravesa unha situación crítica que 
podería comprometer seriamente a súa continuidade. Nos últimos anos produciuse unha 
decadencia progresiva, sobre a que se alertou reiteradamente sen que se obtivese resposta. 
Porén, o CIAM dispón de recursos, experiencia e potencial científico que poden aproveitarse 
para consolidar o seu papel e seguir contribuíndo ao avance da investigación agraria en 
Galicia. 

O CIAM é unha institución cunha longa e destacada traxectoria. Foi fundado en 1888 como 
Granxa Escola Experimental de Galicia e Asturias en Monelos (A Coruña) e, tras a súa 
integración no Instituto Nacional de Investigación e Tecnoloxía Agraria e Alimentaria (INIA) en 
1971, a actividade investigadora trasladouse definitivamente ás actuais instalacións de 
Mabegondo. Ao longo de case cento corenta anos, prestou servizos esenciais ao sector 
produtivo e á sociedade, entre os que destacan o desenvolvemento de sistemas produtivos 
máis eficientes e ambientalmente sostibles aplicados a vacas de leite e a vacas nodrizas da 
raza Rubia Galega; a recuperación, caracterización e rexistro de variedades tradicionais de 
cereais de inverno e de cultivos hortícolas e frutícolas; o desenvolvemento de híbridos 
forraxeiros e de gran de millo; e os avances no diagnóstico e control de diversas parasitoses en 
ruminantes. Ademais, creou e mantén o banco de xermoplasma, un recurso estratéxico para a 
conservación da diversidade agrícola do noso país. 

Resulta paradoxal que, nun contexto no que os gobernos incrementan o seu investimento en 
investigación e no que a ciencia resulta máis decisiva e recoñecida ca nunca, o futuro da 
investigación agraria en Galicia sexa cada vez máis incerto. Sen investigación agraria non hai 
futuro para o campo galego. Sen ciencia non hai mellora xenética, nin defensa eficaz fronte a 
pragas e epidemias, nin innovación nos cultivos, nin capacidade de adaptación ao cambio 
climático. Tampouco hai autonomía alimentaria, nin prevención real de incendios, nin 
ferramentas para protexer aquilo que fai singular e fértil a nosa terra. 

O CIAM foi transferido á Xunta de Galicia en 1984. Porén, nos últimos anos non contou co 
impulso institucional que si recibiron centros equivalentes noutras comunidades. O centro 
homólogo do INIA en Madrid integrouse no CSIC. En Cataluña, o IRTA e o CREAF son hoxe 
institucións emblemáticas da rede CERCA, mentres que en Euskadi se creou Neiker e, en 
Andalucía, o IFAPA, ambos recoñecidos en ámbitos como a saúde do solo ou os sistemas de 
cultivo en invernadoiro. 

O deterioro do CIAM non é un feito illado: é o síntoma visible dun abandono prolongado e da 
falta de visión estratéxica, que á súa vez pon en risco un patrimonio científico e técnico que 
Galicia non pode permitirse perder. O valioso conxunto de recursos deste centro —que integra 
rabaños experimentais, fincas dedicadas integramente á experimentación e laboratorios 
especializados— situou historicamente o CIAM como un referente en investigación agraria e 
constitúe unha base sólida sobre a que seguir avanzando cara a modelos de produción agraria 
máis sostibles e resilientes. Porén, a falta de investimento sostido e de planificación estratéxica 
está limitando o seu pleno desenvolvemento e comprometendo a súa proxección futura. Con 
persoal cualificado, dotación orzamentaria axeitada e un proxecto definido, o CIAM podería 
desempeñar un papel clave na xeración de coñecemento, na innovación agraria, na 
conservación de recursos xenéticos e no apoio técnico ao sector primario galego. 

Resulta esencial que a comunidade científica, as administracións e os axentes implicados 
teñan en consideración a situación do CIAM, asegurando así a súa continuidade e contribuíndo 



deste xeito ao desenvolvemento rural e á seguridade alimentaria nun contexto cada vez máis 
global. 


